
Sudatiproktam Shivarchanopadesham

ಸುದತಿಪ್ರೋಕ್ತಂ ಶಿವಾರ್ಚನೋಪದೇಶಂ

(ಶಿವರಹಸ್ಯಾಂತರ್ಗತೇ ಉಗ್ರಾಖ್ಯೇ)
ಶಿವಾರ್ಚನಂ ಕುರುಷ್ವಾದ್ಯ ಶಿವಸ್ತುಷ್ಟೋ ಭವಿಷ್ಯತಿ .

ವ್ಯಂಗಾಪಿ ಶಿವಪೂಜಾ ಸಾ ಕಾಲೇನ ಫಲದಾ ಧ್ರುವಂ .. 391..

ಸಾಂಗಾ ಚೇಚ್ಛಿವಪೂಜಾ ಸಾ ಸದ್ಯಃ ಸರ್ವಫಲಪ್ರದಾ .

ಸಾಂಗಂ ಯಃ ಕುರುತೇ ಭಕ್ತ್ಯಾ ಶಿವಲಿಂಗಾರ್ಚನಂ ಸುತ .. 392..

ಸ ಧರ್ಮಾದಿಫಲಾಧ್ಯಕ್ಷೋ ಭವತ್ಯೇವ ನ ಸಂಶಯಃ .
ಯಃ ಪೂಜಯತಿ ಗೌರೀಶಂ ಲಿಂಗರೂಪಿಣಮವ್ಯಯಂ .. 393..

ತಮೇವಾತಿಪ್ರಯತ್ನೇನ ಸೌಭಗ್ಯಮನುಧಾವತಿ .

ಯತಃ ಶಿವಾರ್ಚನಫಲಂ ಭುಕ್ತಿರ್ಮುಕ್ತಿಶ್ಚ ಶಾಶ್ವತೀ .. 394..

ಸರ್ವದೇವೋತ್ತಮಃ ಸಾಂಬೋ ಭುಕ್ತಿಮುಕ್ತಿಫಲಪ್ರದಃ .
ಅಪಾರಕರುಣಾಸಿಂಧುರ್ದೀನಬಂಧುಸ್ತಮರ್ಚಯ .. 395..

ಕಾಲತ್ರಯೇಽಪಿ ದುಃಖಾನಿ ನ ಶಿವಾರ್ಪಿತಚೇತಸಾಂ .

ಅತೋ ವಿಧಿವದಾರಾಧ್ಯಮಾರಾಧಯಮಹೇಶ್ವರಂ .. 396..

ಮಹೇಶ್ವರಶ್ಚ ದುಃಖಾನಿ ನ ನಾಶಯತಿ ತೇ ಸದಾ (ಚೇತ್ತವ) .

ಕಃ ಸಮರ್ಥೋಽಪರೋ ದೇವಸ್ತವ ದುಃಖನಿವಾರಣೇ .. 397..

ಸರ್ವೇಷಾಮಪಿ ದುಃಖಾನಿ ವಿನಾಶಯತಿ ಶಂಕರಃ .
ಸ ಕಿಂ ತ್ವದೀಯದುಃಖಾನಿ ನ ನಾಶಯತಿ ಶಂಕರಃ
(ಶಂಭುರ್ನೋನಶಯಿಷ್ಯತಿ) .. 398..
ಶಂಕರಃ ಶಂಕರೋ ಯಸ್ಮಾದತಃ ಶಂ ತೇ ಪ್ರಯಚ್ಛ(ದಾಸ್ಯ)ತಿ .

ಶಂಕರಂ ಸಾವಧಾನೇನ ಸಮಾರಾಧಯ ಸಾದರಂ .. 399..

ವಿಶ್ವಾಸಂ ಕುರು ಶ್ರುತ್ಯುಕ್ತೇ ಶಿವಲಿಂಗಾರ್ಚನೇ ಸುತ .

ಗರ್ಭವಾಸಾದಿದುಃಖಾನಿಯಾನ್ಯನಂತಾನಿ ಮೇ ಸುತ .. 400..

ಕದಾಪಿ ನ ಭವಿಷ್ಯಂತಿ ಶ್ರೀಮೃತ್ಯುಂಜಯಪೂಜನಾತ್ .

ಕುರು ವಿಶ್ವಸ್ಯ ಸತತಂ ಶಿವಲಿಂಗಾರ್ಚನಂ ಮುದಾ .. 401..

ವಿಶ್ವಸ್ಯ ಭಾವಿತಭವಾಃ ಶಂಭುಂ ಭಕ್ತ್ಯಾಽರ್ಚಯಂತಿಯೇ .

ಪ್ರಾಪ್ನುವಂತಿ ನ ತೇ ಭೂಯೋಯೋನಿಚಕ್ರಂ ದುರಾಸದಂ (ಸುದುರ್ಭಗಂ) .. 402..

ಅಯಂ ಸುತ ಮದುಕ್ತಾರ್ಥಃ ಶ್ರುತ್ಯುಕ್ತಾರ್ಥೋ ನ ಸಂಶಯಃ .
ಶಿವಲಿಂಗಾರ್ಚನೇ ನಿತ್ಯೇ ಸ್ವೇಷ್ಟದೇ ಶ್ರುತಿಚೋದಿತೇ .. 403..

ವಿಶ್ವಾಸೋ ನ ಭವೇದ್ಯಸ್ಯ ಸ ಮಹಾಪಾತಕೀ ಧ್ರುವಂ .

ಮಹಾಪಾತಕಯುಕ್ತಾನಾಂ ಪಾಪಿನಾಂ ದುಷ್ಟಚೇತಸಾಂ .. 404..

ನ ಭವಿಷ್ಯತಿ ವಿಶ್ವಾಸಃ ಕೃತಕರ್ಮಾನುಸಾರತಃ .
ಯಸ್ಯ ಗ್ರಹಾ ಭವಿಷ್ಯಂತಿ ಪ್ರತಿಕೂಲಾ ದುರಾಗ್ರಹಾಃ .. 405..
ತಸ್ಯ ನಶ್ಯತಿ ವಿಶ್ವಾಸಃ ಶಿವಲಿಂಗಾರ್ಚನೇ ಧ್ರುವಮ .

ಶಿವಲಿಂಗಾರ್ಚನೇ ಯಸ್ಯ ವಿಶ್ವಾಸಃ ಶ್ರುತಿಚೋದಿತೇ .. 406..

ಸ ಸರ್ವಶೋ ಭುಕ್ತಿ(ಕ್ತ)ಭೋಗಃ ಪ್ರಯಾತಿ ಶಿವಸನ್ನಿಧಿಂ .

ಅನುಕೂಲಾ ಗ್ರಹಾ ಯಸ್ಯಾನುಗ್ರಹಾದ್ಗಿರಿಜಾಪತೇಃ .. 407..
..ಇತಿ ಶಿವರಹಸ್ಯಾಂತರ್ಗತೇ ಸುದತಿಪ್ರೋಕ್ತಂ ಶಿವಾರ್ಚನೋಪದೇಶಂ ಸಂಪೂರ್ಣಂ
..

- ..ಶ್ರೀಶಿವರಹಸ್ಯಂ .ಉಗ್ರಾಖ್ಯಃ ಸಪ್ತಮಾಂಶಃ .ಅಧ್ಯಾಯಃ 28ಮಧ್ಯಾರ್ಜುನಮಹಿಮಾನುವರ್ಣನಂ
. 391-407..

- .. shrIshivarahasyam . ugrAkhyaH saptamAMshaH . adhyAyaH 28madhyArjunamahimAnuvarNanam

. 391-407..

Notes:

Sudati ಸುದತಿ delivers Upadeśaಉಪದೇಶ to her son about merits of worshiping Śiva

ಶಿವ.

